
INCIPIT PRAEFATIO WILLELMI IN ABBREVIATIONE AMALARII.


1771B

In historicis nos narrationibus occupatos detorsit proposito tua, Roberte amice, voluntas. Nuper enim in bibliotheca nostra cum sederemus, et quisque pro suo studio libros evolveret, impegisti in Amalarium De ecclesiasticis officiis. Cujus cum materiam ex prima statim tituli fronte cognoscens, amplexus es occasionem qua rudimenta novae professionis animares. Sed quia confestim animi tui alacritatem turbavit testimoniorum perplexitas et sermonum asperitas, rogasti me ut eum abbreviarem. Ego autem qui semel proposuerim deferre tibi ut homini dilectissimo, munus injunctum non aspernanter accepi. In quo experiri licebit, quantum propter 1771C faciliorem intellectum in dejiciendo sermone laboravi, qui cultius fortassis loqui potui. Est enim res de qua tractatur pernecessaria et cujus ignorantia 1772B sit cunctis sacerdotibus pudenda. Interea te admonitum volo ut unum ex his qui de talibus disputaverunt, fugiendum scias, Rabanum nomine, qui in libris De officiis ecclesiasticis dicit, sacramenta altaris proficere ad saginam corporis, ac per hoc corruptioni, vel morbo, vel aetate, vel secessu, vel postremo morte obnoxia: quae de Domini corpore dicere credere, scribere quanti sit periculi, vides. Praeterea libri ejus per se parum conferunt scientiae, minimum accommodant doctrinae; de aliorum quippe laboribus, aut ad litteram, aut ad sententiam, omnino usurpati. Denique duo libri voluminis illius quod supradixi ex Isidoro, et tertius ex Augustino De doctrina Christiana et Pastorali Gregorii ad verbum sunt transcripti. In libro porro De natura 1772C rerum quid dicit aliud quam Isidorus Etymologiarum, vel in illo De compoto? Quid nisi quod Beda De temporibus, praeter quaedam allegoriarum commenta? 1773A Fuit enim vir ille huic vitio peculiariter assiduus, quasi prorsus desperaret lectores suos memoriam non habere qua possent ejus furta deprehendere. Enimvero sicut aliquanta verba dissimulata prudentia a majoribus mutuari datur gloriae, ita totas sententias aperta impudentia furari, deputatur audaciae. Illo ergo repulso, in Amalarium qui catholice de talibus scripsit, animum intende.





Hucusque quanta potui brevitate, quantumque potui intelligere, librum primum Amalarii defloravi, conjungens libro primo quaedam capitula secundi et tertii, ut totus primus liber de varietatibus missae totius anni absolveretur. Quare conveniens 1773B putavi ut tertium librum Amalarii hic secundum facerem, ut post varietatem officiorum totius anni, statim significationes sequerentur usus quotidiani. 1774A Tertium enim librum posui quem ipse secundum; ut post explanationem ministeriorum, diceretur de gradibus et vestibus ministrorum.





Videor mihi, amice, satisfecisse jussioni tuae, ut Amalarium breviarem. Si excidi voto per imperitiam, dabis veniam. Si quid commode et apposite dixi referes gratiam Patri luminum, a quo est largitio omnium bonorum. Sane moneo si de compendio vis scire significationes missae, legas versus Hildeberti prius Cenomanensis episcopi, postea Turonensis archiepiscopi. Si significationes sacrarum vestium et caeterorum id genus, sermones Ivonis Carnotensis episcopi. Hi enim talia videntur intellexisse perspicacius, et texuisse pulchrius. Caeterum 1774B de varietatibus officiorum, alium frustra desiderabis quam Amalarius; fuerit fortasse aliquis qui scripserit disertius, nemo certe peritius. 

